


Վրաստանի օրենք
Սեռական ազատության և անձեռնմխելիության դեմ ուղղված հանցագործությունների դեմ պայքարի մասին
 (2026 թվականի մարտի 1-ի դրությամբ)
Հոդված 1. Օրենքի նպատակը
Սույն օրենքի նպատակն է նպաստել սեռական ազատության և անձեռնմխելիության դեմ ուղղված հանցագործության կանխարգելմանը, դրա դեմ պայքարին և հասարակական անվտանգության ու հասարակական կարգի պաշտպանության ապահովմանը։
Հոդված 2. Տերմինների սահմանումը
Սույն օրենքի նպատակների համար նրանում օգտագործված տերմիններն ունեն հետևյալ իմաստները՝
ա) Սեռական ազատության և անձեռնմխելիության դեմ ուղղված հանցագործություն –Վրաստանի քրեական օրենսգրքի XXII գլխով, 1431 և 1432 հոդվածներով (եթե այդ հոդվածներով նախատեսված հանցագործությունը ներառում է սեռական ծառայություններ մատուցելու հարկադրանք կամ անձին մարմնավաճառության/պոռնոգրաֆիայի մեջ ներգրավում), 1441 հոդվածի 3-րդ մասի «ա» ենթակետով, 253-րդ հոդվածով, 254-րդ հոդվածի 4-րդ կամ 5-րդ մասով, 255-րդ հոդվածի 3-րդ–7-րդ մասերով, 2551 և 2552 հոդվածներով նախատեսված հանցագործություն։ 
բ) Դատապարտված անձ – անձ (այդ թվում, պատիժը կրած անձ), որի նկատմամբ դատարանը կայացրել է մեղադրական դատավճիռ՝ սեռական ազատության և անձեռնմխելիության դեմ ուղղված հանցագործություն կատարելու համար, սակայն դատարանի մեղադրական դատավճռի հիման վրա անձը չի զրկվել համապատասխան իրավունքից՝ համաձայն սույն օրենքով սահմանված կարգի։
գ) Նախարարություն – Վրաստանի ներքին գործերի նախարարություն։
դ) Իրավունքից զրկված անձ – անձ, որը  սույն օրենքի համաձայն սեռական ազատության և անձեռնմխելիության դեմ ուղղված հանցագործություն կատարելու համար, դատարանի մեղադրական դատավճռի հիման վրա զրկվել է մեկ կամ մի քանի համապատասխան իրավունքներից։
ե) Ռեեստր – Նախարարությունում ստեղծված էլեկտրոնային տվյալների բազա, որում ներառված են սեռական ազատության և անձեռնմխելիության դեմ ուղղված հանցագործություն կատարելու համար դատապարտված անձանց և  իրավունքից զրկված անձանց անձնական տվյալներ։ 
2020 թվականի հուլիսի 13-ի Վրաստանի №6756 օրենք – կայք, 20.07.2020թ․
Հոդված 3. Իրավունքից զրկումը
1. Դատարանը իրավազոր է մեղադրական դատավճռի հիման վրա անձին զրկել հետևյալ իրավունքներից մեկից կամ մի քանիսից՝
ա) կրթական հաստատությունում աշխատելու իրավունք, վաղ և նախադպրոցական դաստիարակության և կրթական հաստատությունում աշխատելու իրավունք, արտադպրացական կրթական և դաստիարակչական հաստատությունում (այդ թվում, արտադպրոցական արվեստի և սպորտային հաստատությունում) աշխատելու իրավունք, անչափահասներին ցանկացած տեսակի կրթական/ուսումնական/դաստիարակչական ծառայություններ մատուցելու իրավունք և վերը նշված ծառայությունները մատուցող հաստատությունում աշխատելու իրավունք,
բ) անչափահասների համար նախատեսված կրթական հաստատությունում, վաղ և նախադպրոցական դաստիարակության և կրթության հաստատությունում, դրա հարակից տարածքում ոչ ավելի, քան 30 մետր շառավղով, անչափահասների համար նախատեսված գրադարանում, մանկական զվարճանքի կենտրոնում, արտադպրոցկան կրթական և դաստիարակչական հաստատությունում (այդ թվում, արտադպրոցական արվեստի և սպորտային հաստատությունում), անչափահասներին ցանկացած տեսակի կրթական/ ուսումնական/դաստիարակչական ծառայություններ մատուցող հաստատությունում գտնվելու իրավունք,
գ) անչափահասի հետ ապրելու իրավունք, եթե նշված անձը կատարել է Վրաստանի քրեական օրենսգրքի 137-րդ–141-րդ հոդվածներով նախատեսված հանցագործություն անչափահասի նկատմամբ, կամ եթե նա կատարել է նույն օրենսգրքի 1431 և 1432 հոդվածներով նախատեսված հանցագործություն (եթե այդ հոդվածներով նախատեսված հանցագործությունը ներառում է սեռական ծառայություններ մատուցելու հարկադրանք կամ անձին մարմնավաճառության/պոռնոգրաֆիայի մեջ ներգրավում), 1441 հոդվածի 3-րդ մասի «ա» ենթակետով, 253-րդ հոդվածով, 254-րդ հոդվածի 4-րդ կամ 5-րդ մասով, 255-րդ հոդվածի 3-րդ–7-րդ մասերով, 2551 և 2552 հոդվածներով նախատեսված հանցագործություն, 
դ) սոցիալական աշխատող աշխատելու իրավունք,
ե) բժշկական գործունեությամբ զբաղվելու իրավունք,
զ) պետական ​​և տեղական ինքնակառավարման գանձապետական ​​(բյուջետային) հաստատություններում՝ հանրային իշխանության ​​մարմիններում աշխատելու իրավունք,
է) պասիվ ընտրական իրավունք, 
ը) զենք արտադրելու, գնելու, պահելու և կրելու իրավունք,
թ) տրանսպորտային միջոցներով ուղևորներ, այդ թվում՝ հասարակական տրանսպորտով տեղափոխելու իրավունք,
ժ) այլ գործունեությամբ զբաղվելու իրավունք, որից զրկելը,  հանցագործի անձի և հանցագործության բնույթի նախատեսմամբ, դատարանը համարում է նպատակահարմար։
2. Դատարանը սույն հոդվածի 1-ին կետի «ա» և «բ» ենթակետերով նախատեսված իրավունքներից պարտադիր կերպով զրկում է դատապարտյալին, եթե նա կատարել է Վրաստանի քրեական օրենսգրքի 137-րդ–139-րդ, 141-րդ և 2551 հոդվածներով նախատեսված հանցագործություն անչափահասի նկատմամբ, կամ եթե նա կատարել է նույն օրենսգրքի 1431 և 1432 հոդվածներով նախատեսված հանցագործություն (եթե այդ հոդվածներով նախատեսված հանցագործությունը ներառում է սեռական ծառայություններ մատուցելու հարկադրանք կամ անձին մարմնավաճառության/պոռնոգրաֆիայի մեջ ներգրավում), կամ 1441 հոդվածի 3-րդ մասի «ա» ենթակետով նախատեսված հանցագործություն։
3. Դատարանը սույն  հոդվածի 1-ին կետի «ը» ենթակետով նախատեսված իրավունքից չի զրկի այն ​​անձին, որին որպես լրացուցիչ պատիժ Վրաստանի քրեական օրենսգրքով սահմանված կարգով նշանակվել է զենքի հետ կապված իրավունքների սահմանափակում։
4. Դատավորի որոշումով, սույն հոդվածի առաջին կետի «թ» ենթակետով նախատեսված իրավունքից զրկելը չի ​​կարող տարածվել անձի կողմից ընտանիքի անդամների (մայր, հայր, երեխա (խորթ երեխա), որդեգրված երեխա) փոխադրման վրա։
5. Սույն հոդվածի առաջին կետի «բ» ենթակետով նախատեսված իրավունքից (բացառությամբ մանկական զվարճանքի կենտրոնում գտնվելու իրավունքի) զրկելը չի տարածվում այն ​​անձի վրա, ով ստանում է ընդհանուր կրթություն և այն անձի վրա, որի բնակության վայրը գտնվում է նույն ենթակետով սահմանված հաստատությանը հարակից տարածքից ոչ ավելի, քան 30 մետր շառավղով։ 
6. Անձը զրկվում է սույն հոդվածի 1-ին կետով նախատեսված համապատասխան իրավունքից՝
ա) ոչ ծանր հանցագործություն կատարելու դեպքում՝ մինչև հինգ տարի ժամկետով.
բ) ծանր հանցագործություն կատարելու դեպքում՝ հինգից տասը տարի ժամկետով.
գ) առանձնապես ծանր հանցագործություն կատարելու դեպքում՝ տասից տասնհինգ տարի ժամկետով։
7. Դատապարտյալին սույն հոդվածի 1-ին կետի «ա»-«ժ» ենթակետերով նախատեսված իրավունքից զրկելու մասին որոշում կայացնելիս դատարանը նախատեսում է նրա անձնական բնութագրերը, ընտանեկան դրությունը, նախկինում դատվածությունը, դատապարտյալի վերաբերմունքը կատարած հանցագործության նկատմամբ, այդ հանցագործությունը կատարելու հանգամանքներն ու եղանակը, ստացված արդյունքը, հանցագործությունը կրկին կատարելու ռիսկը, տուժողի և դատապարտյալի միջև եղած փոխհարաբերությունները և այլ հանգամանքներ։
8. Սույն հոդվածով նախատեսված իրավունքից անձի զրկման մասին նշվում է դատարանի մեղադրական դատավճռի եզրափակիչ (ռեզոլյուցիոն) մասում։
9. Դատարանը սեռական ազատության և անձեռնմխելիության դեմ ուղղված հանցագործության համար անձի դատապարտման մասին, ինչպես նաև համապատասխան իրավունքից զրկելու մասին  անհապաղ տեղեկացնում է Նախարարությանը։
10. Դատարանը դատապարտյալին սույն հոդվածի առաջին կետի «գ» ենթակետով նախատեսված իրավունքից զրկելու մասին  անհապաղ տեղեկացնում է Վրաստանի բռնազավթված տարածքներից ներքին տեղահանված  անձանց,  աշխատանքի, առողջապահության և սոցապահովման նախարարությանը և դատապարտյալի բնակության վայրի մունիցիպալիտետին։
11. Դատարանը սեռական ազատության և անձեռնմխելիության դեմ ուղղված հանցագործության կատարման համար անձի դատապարտման մասին անհապաղ տեղեկացնում է դատապարտյալի աշխատավայրի վարչակազմին, եթե նա աշխատում է այնպիսի հաստատությունում, որտեղ արգելվում է սեռական ազատության և անձեռնմխելիության դեմ ուղղված հանցագործության համար դատապարտված անձի աշխատելը։
12. Դատարանն անհապաղ տեղեկացնում է իրավունքից զրկված անձի աշխատավայրի վարչակազմին սույն հոդվածի 1-ին կետի «ա»-«ժ» ենթակետերով նախատեսված գործունեությամբ զբաղվելու իրավունքից զրկելու մասին, եթե նա աշխատում է այն հաստատությունում, որում գործունեությամբ զբաղվելու իրավունքից նա զրկվել է դատարանի որոշման հիման վրա։ 
13. Քրեակատարողական հիմնարկը պարտավոր է սեռական ազատության և անձեռնմխելիության դեմ ուղղված հանցագործություն կատարելու համար դատապարտված անձի՝ քրեակատարողական հիմնարկից ազատման, փախուստի, Պատիժների կատարման օրենսգրքի 125-րդ հոդվածով սահմանված կարգով քրեակատարողական հիմնարկից կարճաժամկետ դուրս գալու, նույն օրենսգրքի  34-րդ հոդվածի 12-րդ մասով սահմանված կարգով ազատ արձակմանը նախապատրաստվելու համար ազատազրկման հաստատությունից դուրս գալու մասին քրեակատարողական հիմնարկը պարտավոր է անհապաղ գրավոր ծանուցում ուղարկել Նախարարությանը 
2020 թվականի հուլիսի 13-ի Վրաստանի №6756 օրենք – կայք, 20.07.2020թ․
2023 թվականի դեկտեմբերի 15-ի Վրաստանի №4003 օրենք – կայք, 26.12.2023թ․
Հոդված 4. Ժամկետի հաշվարկը 
Սույն օրենքի 3-րդ հոդվածի 1-ին կետով նախատեսված համապատասխան իրավունքից զրկելու ժամկետի հաշվարկը սկսվում է՝
ա) անձի ազատազրկման դատապարտման դեպքում՝ անձի կողմից դատարանի մեղադրական դատավճռով նշանակված պատիժը կրելուց անմիջապես հետո,
բ) անձի նկատմամբ պայմանական դատավճիռ կիրառելու դեպքում՝ փորձաշրջանի ժամկետը սկսվելու պահից,
գ) Վրաստանի քրեական օրենսգրքի 50-րդ հոդվածի 5-րդ մասով նախատեսված դեպքում՝ համապատասխան հաստատությունը լքելու պահից,
դ) անձին՝ որպես հիմնական պատժի տեսակ ազատազրկման հետ չկապված պատիժ նշանակելիս՝ դատարանի դատավճռի օրինական ուժի մեջ մտնելու պահից։ 
ե) անձին պայմանական վաղաժամկետ ազատման դեպքում՝ անձի պայմանական վաղաժամկետ ազատման պահից,
զ) անձի պատժի չկրած մասը ավելի մեղմ պատժով փոխարինելիս՝ անձի  պատիժը փոխարինելու պահից,
է) Վրաստանի օրենսդրությամբ նախատեսված այլ դեպքում անձին պատժի կրումից ազատելիս՝ անձին պատժի կրումից ազատելու պահից։
Հոդված 5. Իրավունքի վերականգնումը
1. Անձի՝ զրկված իրավունքի վաղաժամկետ վերականգնումը կամ իրավունքից զրկելու ժամկետի կրճատում  թույլատրվում է՝
ա) անձին ոչ ծանր հանցագործության համար դատապարտման դեպքում՝ իրավունքից զրկելու ժամկետի առնվազն մեկ երրորդը լրանալուց հետո,
բ) անձին ծանր կատեգորիայի հանցագործության համար դատապարտման դեպքում՝ իրավունքից զրկելու ժամկետի առնվազն կեսը լրանալուց հետո,
գ) անձին հատկապես ծանր հանցագործության համար դատապարտման դեպքում՝ իրավունքից զրկելու ժամկետի առնվազն երկու երրորդը լրանալուց հետո։ 
2. Վրաստանի արդարադատության նախարարության կառավարման ոլորտում գործող հանրային իրավունքի իրավաբանական անձի՝ Հանցագործությունների կանխարգելման, ազատազրկման հետ չկապված պատիժների կատարման և Պրոբացիայի ազգային գործակալության Պայմանական պատիժների չեղարկման հարցերը քննարկող մշտական ​​հանձնաժողովը (այսուհետ՝ Հանձնաժողով) իրավազոր է, իրավունքից զրկված անձի անհատականության ու վարքագծի նախատեսմամբ, վաղաժամկետ վերականգնել նրա զրկված իրավունքը կամ կրճատել իրավունքից զրկելու ժամկետը։ 
3. Իրավունքից զրկված անձի կողմից սույն օրենքով իրեն նշանակված  սահմանափակումները (իրավունքից զրկելու) խախտելը  (չկատարելը) հանգեցնում է քրեական պատասխանատվության։ 
4․ Իրավունքից զրկված անձին սույն օրենքով նրա նկատմամբ սահմանված սահմանափակումները (իրավունքից զրկումը) պարզաբանում է դատարանը մեղադրական դատավճիռը հրապարակելիս, իսկ քրեակատարողական հիմնարկից դուրս գալիս՝ նաև քրեակատարողական հիմնարկը։ 
Հոդված 6. Դատապարտված անձի/իրավունքից զրկված անձի պարտականությունները
1. Դատապարտված անձը/իրավունքից զրկված անձը Նախարարության իրավազոր անձի կողմից կանչվելու դեպքում  պարտավոր է ներկայանալ Նախարարության համապատասխան տարածքային մարմին։  Դատապարտված անձը/իրավունքից զրկված անձը Նախարարության համապատասխան տարածքային մարմին պետք է կանչվի ողջամիտ ժամկետով և ողջամիտ պարբերականությամբ:
2. Նախարարության իրավազոր անձը դատապարտված անձին/իրավունքից զրկված անձին Նախարարության համապատասխան տարածքային մարմին հրավիրելու մասին ծանուցում է ուղարկում դատապարտված անձի/իրավունքից զրկված անձի՝ քրեակատարողական հիմնարկից ազատվելու մասին նրա պայմանական վաղաժամկետ ազատման/նրան պատժի չկրած մասը ավելի մեղմ պատժով փոխարինման մասին ծանուցում ստանալուց հետո, նրան որպես պատժի հիմնական տեսակ  ազատազրկման հետ չկապված պատիժ նշանակելիս՝ օրինական ուժի մեջ մտած դատարանի մեղադրական դատավճիռ կայացնելուց հետո, ոչ ուշ, քան 10 օրում։  
3. Դատապարտված անձը/իրավունքից զրկված անձը Նախարարության համապատասխան տարածքային մարմին ներկայանալիս Նախարարության լիազորված անձը պարզում է նրա բնակության փաստացի վայրը, աշխատանքի վայրը, նրա հետ ապրող անձանց տվյալները (անուն, ազգանուն, տարիք, դատապարտված անձի/իրավունքից զրկված անձի հետ  ազգակցական կապը) և Վրաստանի ներքին գործերի նախարարի (այսուհետ՝ նախարար) հրամանով սահմանված այլ հարցեր: Դատապարտված անձին/իրավունքից զրկված անձին Նախարարության համապատասխան տարածքային մարմին ներկայանալիս գրավոր բացատրվում է նրան սույն օրենքով սահմանված պարտավորությունների նշանակումը և դրանց չկատարման դեպքում Վրաստանի օրենսդրությամբ սահմանված պատասխանատվությունը։
4. Դատապարտված անձը/իրավունքից զրկված անձը պարտավոր է սույն հոդվածի 3-րդ կետով նախատեսված տվյալի փոփոխության դեպքում անհապաղ, բայց ոչ ուշ, քան 5 օրվա ընթացքում, Նախարարության համապատասխան տարածքային մարմնին տեղեկացնել՝ ըստ իր բնակության վայրի։ 
5. Սույն հոդվածով նախատեսված դեպքում դատապարտված անձի/իրավունքից զրկված անձի վրա դրված պարտականությունները չեն համարվում չկատարված, եթե առկա է հետևյալ հարգելի պատճառներից մեկը՝
ա) դատապարտված անձի/իրավունքից զրկված անձի առողջության այնպիսի վիճակը, որի պատճառով նա չի կարող ներկայանալ Նախարարության համապատասխան տարածքային մարմին, ինչը հաստատվում է բժշկի կողմից տրված տեղեկանքով,
բ) դատապարտված անձի/իրավունքից զրկված անձի մերձավոր ազգականի (ծնող, որդեգրող ծնող, երեխա, խնամատար երեխա, տատ, պապ, թոռ, քույր, եղբայր, ամուսին (այդ թվում, ամուսնալուծվածները)) կամ դատապարտված անձի/իրավունքից զրկված անձի հետ մշտապես բնակվող անձի մահը,
գ) դատապարտված անձի/իրավունքից զրկված անձի ծառայողական կամ մասնագիտական ​​գործունեության հետ կապված գործուղումը, որը հաստատվում է համապատասխան փաստաթղթով,
դ) անհաղթահարելի ուժի (ֆորս մաժորի) առկայությունը, մասնավորապես՝ տարերային աղետ, վթար, հրդեհ, զանգվածային անկարգություններ, ռազմական գործողություններ, կարանտին կամ արտակարգ դրության հայտարարում, որը հաստատվում է համապատասխան պետական ​​մարմնի կողմից տրված փաստաթղթով,
ե) դատապարտված անձի/իրավունքից զրկված  անձի օրենքով սահմանված կարգով ձերբակալումը/ազատազրկումը, նրա մասնակցությունը քննչական/դատավարական գործողություններին և օպերատիվ-հետախուզական միջոցառումներին, որը հաստատվում է համապատասխան փաստաթղթով,
զ) դատապարտված անձի/իրավունքից զրկված անձի պահեստազորային զինվորական ծառայության մեջ գտնվելը, որը հաստատվում է համապատասխան փաստաթղթով, որը ներկայացվում է Նախարարության համապատասխան տարածքային մարմին դատապարտված անձի/իրավունքից զրկված անձի պահեստազորային զինվորական ծառայության զորակոչվելուց առաջ,
է) այլ հանգամանքներ, որոնք նախարարի հրամանով համարվում են հարգելի պատճառ։
6. Դատապարտված անձի/իրավունքից զրկված անձի կողմից սույն հոդվածով նախատեսված պարտավորությունը առանց հարգելի պատճառի չկատարելը հանգեցնում է Վրաստանի վարչական իրավախախտումների մասին օրենսգրքով սահմանված պատասխանատվության կիրառման։
7. Սույն հոդվածով նախատեսված պարտավորությունը դատապարտված անձին նշանակվում է  դատվածության ժամկետով, իսկ իրավունքից զրկված անձին՝ իրավունքից զրկման ժամկետով։ 
8. Իրավունքից զրկված անձի վրա սույն հոդվածով նախատեսված պարտականությունը տարածվում է դատվածության ժամկետով, եթե նրա համար սույն օրենքի 3-րդ հոդվածի 1-ին կետով սահմանված որևէ իրավունքից զրկման ժամկետը պակաս է դատվածության ժամկետից։
2023 թվականի սեպտեմբերի 21-ի Վրաստանի №3535 օրենք – կայք, 12.10.2023թ.
Հոդված 7. Մոնիթորինգ
1. Կրթական հաստատությունը, վաղ և նախադպրոցական դաստիարակության և կրթության  հաստատությունը, արտադպրոցական կրթական և դաստիարակչական հաստատությունը (այդ թվում, արտադպրոցական արվեստի և սպորտի հաստատությունը), կրթական/ուսումնական/դաստիարակչական ծառայություն մատուցող հաստատությունը, Վրաստանի օրենսդրությամբ նախատեսված այն հաստատությունը, որում արգելվում է սեռական ազատության և անձեռնմխելիության դեմ ուղղված հանցագործության համար դատապարտված/իրավունքից զրկված անձի ընդունումը աշխատանքի, պարտավոր է մինչև անձին համապատասխան գործունեության իրականացման իրավունք շնորհելը նրանից պահանջել դատվածության/իրավունքից զրկման մասին  տեղեկանք ներկայացնել։ Վերոնշյալ պարտավորության չկատարումը հանգեցնում է Վրաստանի օրենսդրությամբ սահմանված պատասխանատվության։ 
2. Վրաստանի բռնազավթված տարածքներից ներքին տեղահանված անձանց, աշխատանքի, առողջապահության և սոցապահովման  նախարարությունը, Վրաստանի կրթության, գիտության և երիտասարդության նախարարությունը, Վրաստանի մշակույթի նախարարությունը, Վրաստանի արդարադատության նախարարությունը, մունիցիպալիտետը պարտավոր են իրենց իրավասության շրջանակներում իրականացնել իրենց ենթակայության տակ/իրենց վերահսկման ներքո գտնվող հաստատության կողմից սույն հոդվածի  առաջին կետով նախատեսված պարտավորության կատարման մոնիթորինգ, իսկ  դրա չկատարում (խախտում) հայտնաբերելու դեպքում, իրենց իրավասության շրջանակներում արձագանքել և անհապաղ այդ մասին տեղեկացնել Նախարարությանը: Այդ նպատակով նրանք իրավասու են անհրաժեշտության դեպքում տեղեկություններ պահանջել իրենց ենթակա/իրենց կողմից վերահսկվող հիմնարկությունից կամ ստեղծել այդ հաստատությունում առկա տվյալներին հասանելիության մեխանիզմներ։  
3. Նախարարության իրավազոր անձը դատապարտված անձի/իրավունքից զրկված անձի կողմից նրա  նկատմամբ սահմանված սահմանափակումների/դրված պարտականությունների կատարումը վերահսկելու նպատակով,  իրավազոր է ներկայանալ դատապարտված անձի/իրավունքից զրկված անձի բնակության/աշխատանքի վայր, անհրաժեշտության դեպքում հրավիրել նրան, պահանջել տեղեկություններ նրա բնակության/աշխատանքի վայրի և սույն օրենքի 6-րդ հոդվածի 3-րդ կետով նախատեսված նույնականացման տվյալների մասին և իրականացնել Վրաստանի օրենսդրությամբ սահմանված այլ միջոցառումներ: 
4. Եթե կա որևէ փաստ կամ տեղեկություն, որը վկայում է դատապարտված անձի/իրավունքից զրկված անձի կողմից հանցագործություն կատարելու իրական վտանգի մասին, Նախարարության իրավազոր անձը պարտավոր է դատապարտված անձի/իրավունքից զրկված անձի անձնական տվյալները հայտնել այն կոնկրետ հաստատությանը/ գերատեսչությանը, որի հարակից տարածքում կա դատապարտված անձի/իրավունքից զրկված անձի կողմից հանցագործություն կատարելու իրական սպառնալիք: Այս հաստատությունը/գերատեսչությունը պարտավոր է Նախարարությանը անհապաղ տրամադրել համապատասխան տեղեկություններ դատապարտված անձի/իրավունքից զրկված անձի կողմից վտանգավոր արարքի կատարում հայտնաբերելուն պես: Նախարարությունը պետք է արձագանքի այս ծանուցմանը Վրաստանի օրենսդրությանը համապատասխան:
5. Իրավազոր հաստատությունների/գերատեսչությունների միջև տեղեկությունների փոխանակման և նրանց գործունեության համակարգման մեխանիզմները սահմանվում են Վրաստանի կառավարության որոշումով:
6. Սույն հոդվածի 4-րդ կետով նախատեսված հաստատությունը/գերատեսչությունը պարտավոր է ապահովել իրեն տրամադրված անձին իրավունքներից զրկելու վերաբերյալ տեղեկությունների գաղտնիությունը՝ կապված անձի դատապարտման/սեռական ազատության և անձեռնմխելիության դեմ հանցագործություն կատարելու հետ,   և պետք է միջոցներ ձեռնարկի դրա անօրինական բացահայտումը կանխելու համար: Նշված գաղտնի տեղեկության անօրինական բացահայտումը ենթադրում է Վրաստանի օրենսդրությամբ սահմանված պատասխանատվություն:
7. Սեռական ազատության և անձեռնմխելիության դեմ ուղղված հանցագործությունների կանխարգելման և վերահսկման կարգը Նախարարության իրավազոր մարմինների կողմից հաստատվում է նախարարի նորմատիվ ակտով։
8. Սույն օրենքի կիրառման և վերահսկման կարգը հաստատվում է Վրաստանի կառավարության որոշումով։
2021 թվականի մարտի 16-ի Վրաստանի №348 օրենք – կայք, 18.03.2021թ․
2023 թվականի նոյեմբերի 30- ի Վրաստանի №3834 օրենք – կայք, 15.12.2023թ․
2024 թվականի դեկտեմբերի 12-ի Վրաստանի №89 օրենք – կայք, 28.12.2024թ․
Հոդված 8. Սեռական ազատության և անձեռնմխելիության դեմ ուղղված հանցագործության համար դատապարտված անձանց և իրավունքից զրկված անձանց ռեեստրը
1. Սույն օրենքի կիրառման նպատակով Նախարարությունը ստեղծում է Սեռական ազատության և անձեռնմխելիության դեմ ուղղված հանցագործությունների համար դատապարտված անձանց և հաշմանդամություն ունեցող անձանց ռեեստր (այսուհետ՝ Ռեեստր)։
2. Ռեեստրի վարման նպատակով Նախարարությունը մշակում է դատապարտված/իրավունքից զրկված անձի անձնական տվյալները, ներառյալ նրա դատվածության մասին տեղեկությունը, դակտիլոսկոպիկ (մատնահետքի) և այլ նույնականացնող տվյալներ՝ համաձայն անձնական տվյալների պաշտպանության մասին Վրաստանի օրենսդրության։
3. Ռեեստրի ստեղծման և անձնական տվյալների մշակման կարգը սահմանվում է նախարարի հրամանով։
Հոդված 9. Անցումային դրույթներ
1. Վրաստանի կառավարությունը մինչև 2020 թվականի մայիսի 1-ն  ապահովի «Սեռական ազատության և անձեռնմխելիության դեմ ուղղված պայքարի մասին Վրաստանի օրենքի կիրառման և մոնիթորինգի կանոնների հաստատման մասին» որոշման ընդունում։
2. Նախարարը մինչև 2020 թվականի մայիսի 1-ն  ապահովի՝
[bookmark: _GoBack]ա) «Վրաստանի ներքին գործերի նախարարության լիազոր մարմինների կողմից սեռական ազատության և անձեռնմխելիության դեմ ուղղված հանցագործության կանխարգելման և վերահսկման կարգի հաստատման մասին» նորմատիվ ակտի ընդունում,
բ) համապատասխան ենթաօրենսդրական ակտերի համապատասխանեցում սույն օրենքին։
3. Նախարարությունը մինչև 2020 թվականի մայիսի 1-ն  ապահովի Ռեեստրի ստեղծումը, որը կներառի այդ ամսաթվի դրությամբ սեռական ազատության և անձեռնմխելիության դեմ ուղղված հանցագործությունների համար դատապարտված անձանց/ իրավունքներից զրկված անձանց անձնական տվյալները։
Հոդված 10. Եզրափակիչ դրույթներ
1. Սույն օրենքը, բացառությամբ սույն օրենքի 1-ին–8-րդ հոդվածների, ուժի մեջ մտնի հրապարակման պահից։
2. Սույն օրենքի 1-ին–8-րդ հոդվածներն ուժի մեջ  մտնեն 2020 թվականի մայիսի 1-ից։

Վրաստանի նախագահ Սալոմե Զուրաբիշվիլի
Թբիլիսի,
17 մարտի 2020 թվականի 

